
MINUTI

Il-Minuti ta’ Laqgħat Nri 27 u 28 li saru nhar l-Erbgħa, 29 ta’ Jannar 2020 ġew ikkonfermati.

APPROVAZZJONI TAL-MEMBRI FIL-KUNSILL GĦAS-SETTUR TAL-VOLONTARJAT – KONTINWAZZJONI.

IĊ-CHAIRPERSON (L-Onor. Etienne Grech): Kif tafu llum għandna l-approvazzjoni tal-membri fil-Kunsill għas-Settur tal-Volontarjat. Fl-aħħar laqgħa nstab li kien hemm xi anomalija fil-liġi u għalhekk nixtieq insejjaħ mill-ewwel lil Dr Maria Scicluna Criminale, Senior Legal Advisor tal-Kunsill għas-Settur tal-Volontarjat kif ukoll tal-Ministeru għall-Edukazzjoni u x-Xogħol. Qabel tibdew nixtieq infakkarkom ukoll li din il-laqgħa qiegħda tiġi mxandra live fuq il-websajt tal-Parlament u għalhekk qegħdin niġu segwiti wkoll mill-media. Tajjeb ngħid ukoll li kien l-Onor. Claudio Grech li sab din l-anomalija fil-liġi.

L-ONOR. CLAUDIO GRECH: Jien ressaqt il-punti li kelli nressaq u issa kemm ikun hemm il-kjarifika min-naħa tagħkom fuq dawk iż-żewġ issues li jiena elenkajt u li qed nimmaġina li ġew mgħoddija lilkom.

DR MARIA SCICLUNA CRIMINALE (Senior Legal Advisor tal-Kunsill għas-Settur tal-Volontarjat kif ukoll tal-Ministeru għall-Edukazzjoni u x-Xogħol): L-ewwel kjarifika kienet dwar il-parti tal-liġi fejn suppost issejjaħ lill-Kumitat Permanenti dwar l-Affarijiet Soċjali imma fil-verżjoni tal-Malti qiegħda ssejjaħ lill-Kumitat Permanenti dwar l-Affarijiet Barranin. Dak kien żball meta kienu qegħdin jagħmlu t-translation u fil-fatt għandna emenda fuqha in the pipeline. Għalhekk dik se nirranġawha. Issa dwar it-tieni kjarifika, fuq l-appointments tal-membri, fl-ewwel proviso tal-ewwel artikolu ...

ONOR. CLAUDIO GRECH: Jiġifieri preċedentement din l-issue qatt ma ġiet issolevata qabel fejn fil-liġi qed jirriferu għall-kumitat żbaljat?

DR MARIA SCICLUNA CRIMINALE: Le, din issa ndunajna biha.

IS-SUR MAURO PACE PARASCANDALO (CEO tal-Kunsill għas-Settur tal-Volontarjat): Li ġara hu li mill-emendi tal-liġi li daħlu fis-seħħ f’Novembru tal-2018 din hija l-ewwel darba li qed jiġi appuntat kunsill u allura issa rrealizzajna li kien hemm dan l-iżball fit-traduzzjoni tal-liġi.

ONOR. CLAUDIO GRECH: Però jiena naħseb li biex l-appointment ikun wieħed regolari l-Kumitat Permanenti dwar l-Affarijiet Soċjali għandu jinforma lill-Kumitat Permanenti dwar l-Affarijiet Barranin u Ewropej u jiġi approvat uffiċjalment minn dak il-Kumitat la l-liġi bħalissa qiegħda ssejjaħ lilu.

DR MARIA SCICLUNA CRIMINALE: Fil-verżjoni Ingliża qiegħda korretta għax l-iżball sar meta saret it-traduzzjoni għall-Malti. Issa rigward il-kjarifika l-oħra, jiġifieri fuq artikolu 35 (3) (d) l-ewwel proviso tgħidlek li meta jkun hemm aktar minn nomina waħda bejn il-membri, il-Ministru ovvjament irid jagħżel erbgħa minnhom. U f’dak is-sens li hemm il-kelma “appointed”. Imbagħad wara xorta jrid jikkonsulta mal-Kumitat Permanenti dwar l-Affarijiet Soċjali sabiex il-membri jinħatru uffiċjalment. Il-Kumitat irid jiġi kkonsultat qabel imma mbagħad fl-ewwel proviso jgħidlek li fil-proċess tan-nominations, jekk ikun hemm aktar minn wieħed li jitfa’ in-nomina, il-Ministru bilfors irid jagħżel erbgħa. U f’dak il-każ he is appointing those four, imma mbagħad xorta jrid jikkonsulta mal-Kumitat Permanenti dwar l-Affarijiet Soċjali biex jiġu maħtura uffiċjalment. Allura f’dak il-każ m’hemmx għalfejn terġa’ issir emenda. 

IS-SUR MAURO PACE PARASCANDALO: Li nista’ ngħid hu li jien ilni involut f’dan il-proċess mill-2010, jiġifieri din hija r-raba’ darba li qed jiġi appuntat l-kunsill. U l-prassi dejjem kienet li l-Ministru responsabbli, f’dawk in-nomini, jidentifika skont il-kategorija l-individwi, u mbagħad jgħaddi dawk in-nomini lill-Kumitat Permanenti dwar l-Affarijiet Soċjali u l-Kumitat, fid-diskrezzjoni tiegħu, jista’ japprova jew ma japprovax dawk in-nomini. Imbagħad following l-endorsement tal-Kumitat tkun tista’ toħroġ in-nomina formali tal-Ministru li tinforma lill-individwi li ġew innominati fuq il-Kunsill tal-Volontarjat.

ONOR. CLAUDIO GRECH: Il-punt kien li fl-ittra tal-Ministru datata 5 ta’ Diċembru 2019. ma jirriferix lejn nomina imma jirriferi lejn ħatra, jiġifieri li l-Ministru ħatarhom. Mela intom qed tikkonfermaw hawnhekk li l-Ministru ma ħatarhomx. U allura l-ittra żbaljata. Naqblu?

IS-SUR MAURO PACE PARASCANDALO: For all intents and purposes il-membri għadhom ma ġewx informati u għadhom mhumiex maħtura. Dawn jiġu formalment maħtura wara li l-Kumitat Permanenti dwar l-Affarijiet Soċjali jaqbel or otherwise fuqhom. Jiġifieri at this stage l-persuni għadhom mhumiex maħtura.

IĊ-CHAIRPERSON: Inti lest li tinforma lill-Ministru li l-ittra kienet żbaljata?

IS-SUR MAURO PACE PARASCANDALO: Iva.

ONOR. CLAUDIO GRECH: L-ittra tgħid li dawn il-membri nħatru kif ġej, jiġifieri ma tgħidx informalment jew formalment. U allura inti qiegħed tikkonferma li l-ittra tal-Ministru mhijiex korretta, hux hekk? (Interruzzjonijiet) Dr Criminale, inti qiegħda hawnhekk bħala l-legal advisor tal-Kunsill jew tal-Ministru? Jew tat-tnejn?

DR MARIA SCICLUNA CRIMINALE: Tat-tnejn.

ONOR. CLAUDIO GRECH: L-ittra qiegħda tgħid li dawn il-membri jinħatru kif ġej. Barra minn hekk fl-ittra tal-Ministru qiegħed jirreferi għal dawk l-erbgħa u s-sitta hija żbaljata wkoll għall-finijiet ta’ dan il-Kumitat għax is-sitta l-oħra ma jridx japprovahom hu imma għandu japprova biss dawk l-erbgħa. 

IS-SUR MAURO PACE PARASCANDALO: Hekk hu. Li għandi jien hija din; The following are the selected nominations under section A.

ONOR. CLAUDIO GRECH: Aħna qed nimxu fuq l-ittra tal-5 ta’ Diċembru 2019. (Interruzzjonijiet)

IS-SUR MAURO PACE PARASCANDALO: Onorevoli, jien mhux qiegħed immerik għax dik l-ittra aħna m’għandniex kopja tagħha.

ONOR. CLAUDIO GRECH: Għalhekk staqsejt l-aħħar darba. L-ittra mhijiex korretta f’żewġ istanzi; waħda fejn qed jgħid li dawn inħatru meta intom stess qed tgħidu li dawn ma nħatrux u t-tieni li dan il-Kumitat ma japprovax il-11-il membru imma japprova biss dawk l-erbgħa, anzi jiġi biss ikkonsultat fuq dawk l-erbgħa. Allura fl-opinjoni tiegħi - il-punt li semmejt l-aħħar darba - l-unika ħaġa li trid issir hija li l-Ministru jibgħat ittra korretta, fejn jitlob biss li jiġi kkonsultat għall-finijiet ta’ dawn l-erbgħa u mhux tal-11 u jirriferi biex id-diċitura tkun korretta kif hawn hawnhekk. (Interruzzjonijiet) Dr Criminale, jiġifieri din l-ittra qatt ma ġiet għandek?

DR MARIA SCICLUNA CRIMINALE: Le, dik l-ittra qatt ma ġiet għandi. U allura ma kontx naf x’kitbu fiha!

IS-SUR MAURO PACE PARASCANDALO: Fil-fatt fuq is-sitta l-oħra nista’ nikkonferma li l-elezzjoni tagħhom saret kif mitlub mil-liġi u allura dawn ġew magħżula skont il-liġi għax ġew eletti direttament mis-settur. L-elezzjoni tagħhom saret f’Novembru tal-2019 u ġew eletti mis-settur.  

DR MARIA SCICLUNA CRIMINALE: Però it-2 m’għandhiex tiġi featured hawnhekk.

ONOR. ANTHONY AGIUS DECELIS: Jien nipproponi li nimxu kif qed jgħid l-Onor. Claudio Grech.

IĊ-CHAIRPERSON: Jien ma nafx eżatt x’inhu l-każ imma nixtieq ngħid li l-ewwelnett is-settur tal-volontarjat huwa xi ħaġa li kemm jista’ jkun ma rridux indewmuhom minħabba x-xogħol tajjeb li jagħmlu fis-soċjetà kollha u m’għandix dubju li kollha naqblu dwar dan. Imma fl-istess ħin ma nafx jekk l-Onor. Grech jaqbilx li napprovawhom illum jew inkella nistennewx li jkollna ittra oħra?

ONOR. CLAUDIO GRECH: Sur President, jien qed nifhem li ma nistgħux napprovawhom ladarba m’għandniex ittra li hija in regola! Jien l-aħħar darba elenkajt l-issues li kellhom jiġu kkjarifikati u l-unika ħaġa li kellha ssir hija li ssir ittra li tkun konformi mal-liġi.

IĊ-CHAIRPERSON: Mela ninformaw lill-Ministru biex jibagħtilna ittra oħra u kemm jista’ ikun by next Wednesday napprovawhom.

ONOR. CLAUDIO GRECH: Jekk l-ittra tasal qabel nistgħu niltaqgħu anke nhar it-Tnejn. 

IĊ-CHAIRPERSON: Tajjeb. Mela l-aġenda hija eżawrita u aħna nerġgħu niltaqgħu bħal-lum ġimgħa. Nirringrazzjakom.

